
 ԳԼՈՒԽ 1
ԸՆԴՀԱՆՈՒՐ ԴՐՈՒՅԹՆԵՐ

Հոդված 1. Օրենքի կարգավորման առարկան
1. Սույն օրենքը կարգավորում է անտառների պահպանության և անտառային օրենսդրության կիրառման նկատմամբ պետական հսկողության գործառույթներ իրականացնող պետական լիազոր մարմնում՝ Անտառային կոմիտեում, անտառային ծառայության՝ որպես պետական ծառայության առանձին տեսակի առանձնահատկությունները։
	Հոդված 2.
	Անտառային ծառայության մասին օրենսդրությունը


 
1. Անտառային ծառայության մասին օրենսդրությունը բաղկացած է Հայաստանի Հանրապետության անտառային օրենսգրքից, սույն օրենքից, «Հանրային ծառայության մասին» օրենքից, այլ օրենքներից ու իրավական ակտերից, Հայաստանի Հանրապետության միջազգային պայմանագրերից:

2. Եթե Հայաստանի Հանրապետության միջազգային պայմանագրերով սահմանված են այլ նորմեր, քան նախատեսված են սույն օրենքով, ապա կիրառվում են պայմանագրերի նորմերը:

3. Անտառային ծառայողների բարեվարքության համակարգի և այս իրավակարգավորումներից բխող այլ հարաբերություններ, որոնք պարտադիր են անտառային ծառայողների համար, կարգավորվում են «Հանրային ծառայության մասին» օրենքով:

4. Անտառային ծառայողների աշխատանքային հարաբերություններին վերաբերող հարցերը, որոնք կարգավորված չեն սույն օրենքով, և եթե այլ բան չի բխում սույն օրենքից, կարգավորվում են «Քաղաքացիական ծառայության մասին» և «Հանրային ծառայության մասին» օրենքներով: 

5. Սույն հոդվածի 4-րդ մասով սահմանված իրավական ակտերով այդ հարաբերությունները կարգավորված չլինելու դեպքում դրանք կարգավորվում են Հայաստանի Հանրապետության աշխատանքային օրենսդրությամբ:
ԳԼՈՒԽ 2

ԱՆՏԱՌԱՅԻՆ ԾԱՌԱՅՈՒԹՅԱՆ ՀԱՄԱԿԱՐԳԸ, ԴՐԱ ԳՈՐԾՈՒՆԵՈՒԹՅԱՆ ԿԱԶՄԱԿԵՐՊՄԱՆ ՀԻՄՈՒՆՔՆԵՐԸ

Հոդված 3. Անտառային  ծառայության կառուցվածքը, կառավարումը և ղեկավարումը
1. Անտառային ծառայությունը գործում է Անտառային կոմիտեում (այսուհետ՝ Կոմիտե)՝ որպես Կոմիտեի կառուցվածքային ստորաբաժանում, սույն օրենքին և իր կանոնադրությանը համապատասխան:

2. Անտառային ծառայության կանոնադրությունը և կառուցվածքը հաստատում է Կոմիտեի նախագահը։
3. Անտառային ծառայությունը կազմված է անտառային ծառայության պետից, անտառային ծառայության պետի տեղակալից, անտառային ծառայության բաժիններից։

4․ Անտառային ծառայությունը կառավարում է Կոմիտեի նախագահը։
5. Անտառային ծառայությունը ղեկավարում է անտառային ծառայության պետը (այսուհետ՝ Ծառայության պետ):

6. Անտառային ծառայությունում սահմանված պաշտոն զբաղեցնող անձը համարվում է անտառային   ծառայության ծառայող (այսուհետ` Ծառայող):
        Հոդված 4. Անտառային ծառայության խնդիրները
       
  1. Անտառային  ծառայության խնդիրներն են՝
  1) անտառների  և անտառային հողերի պահպանության ապահովումը.
  2) oրենuդրությամբ սահմանված իրավասության սահմաններում անտառային օրենսդրության խախտումների հայտնաբերման, կանխման, կանխարգելման ապահովումը.
 3) անտառների և անտառային հողերի պահպանության կանոնների պահպանման ապահովումը, անտառներում հրդեհային անվտանգության նկատմամբ հսկողության իրականացումը։
Հոդված 5. Անտառային  ծառայության գործառույթները
1. Անտառային  ծառայությունը իր խնդիրների իրականացման համար օրենսդրությամբ սահմանված կարգով իրականացնում է հետևյալ գործառույթները՝
            1) oրենuդրությամբ սահմանված իրավասությունների սահմաններում անտառային օրենսդրության խախտումների կանխումը, հայտնաբերումը, կանխարգելումը, ինչպես նաև դրանց կանխմանն ու հետևանքների վերացմանն ուղղված միջոցառումների կազմակերպումը և իրականացումը.
2) հրդեհների, ինքնակամ զավթումների, ապօրինի հատումների, արածեցումների, աղտոտման, աղբոտման և օրենսդրությամբ արգելված անտառային կենսաբազմազանությանը վնաս պատճառող այլ գործողությունների դեմ ուղղված համալիր միջոցառումների իրականացումը.

3) անտառների և անտառային հողերի պահպանության կանոնների ու նորմերի պահպանման նկատմամբ հսկողությունը.
 4) հրդեհների կանխարգելման, ինչպես նաև հրդեհների և արտակարգ այլ պատահարների ժամանակ անհետաձգելի և անհրաժեշտ միջոցառումների իրականացումը.
5) oրենuդրությամբ սահմանված իրավասությունների սահմաններում ապահովել փոխհամագործակցությունը իրավապահ մարմինների և վարչական պատասխանատվության ենթարկելու իրավասություն ունեցող մարմինների հետ։
	Հոդված 6.
	Կոմիտեի լիազորությունները անտառային ծառայության կազմակերպման գործում



1․ Անտառային կոմիտեն կազմակերպում, հսկում և մեթոդական ղեկավարում է իրականացնում անտառային ծառայության գործունեության նկատմամբ:

Կոմիտեի նախագահը`

1) կազմակերպում և վերահսկողություն է իրականացնում անտառային ծառայության գործունեության նկատմամբ.

2) ընդունում է  անտառային ծառայության գործունեության կազմակերպմանն  ուղղված հրամաններ, տալիս է ցուցումներ.

3) կասեցնում, վերացնում, անվավեր, չեղյալ կամ ուժը կորցրած է ճանաչում անտառային ծառայության պաշտոնատար անձանց՝ օրենսդրության պահանջներին հակասող հրամաններն ու ցուցումները.

4) նշանակում կամ դադարեցնում է ծառայողական քննությունները, փոփոխում է ծառայողական քննություն կատարողին.

5) ծառայողական քննության ժամանակահատվածում կարող է ժամանակավորապես դադարեցնել Ծառայողի լիազորությունները.

6) հաստատում է Ծառայողի ծառայության անցնելու համար մրցույթի անցկացման կարգը.

7) հաստատում է անտառային օրենսդրության խախտումների վերաբերյալ արձանագրության ձևը և տրամադրելու կարգը.
8) հաստատում է Ծառայողների պաշտոնների անձնագրերը.
9) հաստատում է Ծառայողին տրվող վկայականի ձևը և տրամադրելու կարգը.
10) հաստատում է Ծառայողի hամազգեստի նկարագիրը, դրանք կրելու կարգը, պայմանները և այն կրելու ժամկետները․
11) իրականացնում է սույն օրենքով և իրավական այլ ակտերով սահմանված այլ լիազորություններ:
ԳԼՈՒԽ 3

ԾԱՌԱՅՈՒԹՅԱՆ ԱՆՑՆԵԼԸ ԱՆՏԱՌԱՅԻՆ ԾԱՌԱՅՈՒԹՅՈՒՆՈՒՄ 
Հոդված 7. Անտառային ծառայությունում ծառայության անցնելու համար ներկայացվող պահանջները
  1. Սույն օրենքով սահմանված կարգով անտառային ծառայության պաշտոն զբաղեցնելու իրավունք ունեն անտառային ծառայության տվյալ պաշտոնի անձնագրով ներկայացվող պահանջները բավարարող, հայերենին տիրապետող, 18 տարին լրացած Հայաստանի Հանրապետության քաղաքացիները, որոնք անցել են պարտադիր զինվորական ծառայություն (բացառությամբ իգական սեռի, ինչպես նաև այն քաղաքացիների, որոնք օրենքով նախատեսված կարգով և հիմքով ազատվել են պարտադիր զինվորական ծառայությունից): 

2. Անտառային  ծառայությունում ծառայության չի կարող անցնել հանրային ծառայության պաշտոն զբաղեցնելու իրավունք չունեցող քաղաքացին։
    3. Անտառային   ծառայությունում ծառայության կարող են ընդունվել նաև զինված ուժերի, ազգային անվտանգության, դատախազության, ոստիկանության լիազոր մարմինների, փրկարար ծառայության, քրեակատարողական  ծառայության, քննչական կոմիտեի,  հարկադիր կատարումն ապահովող  այն ծառայողներ, այդ թվում` նշված մարմինների նախկին ծառայողներ, որոնք բավարարում են սույն հոդվածով սահմանված պահանջները:

Հոդված 8. Ծառայողին պաշտոնի նշանակման կարգը և պայմանները, ծառայության տարիքային սահմանափակումները
1. Ծառայության պետին  պաշտոնի  նշանակում և պաշտոնից ազատում է Կոմիտեի նախագահը:
2. Ծառայության պետին արձակուրդ, գործուղում  է տրամադրում, նրա նկատմամբ խրախուսանքի միջոցներ է կիրառում, կարգապահական տույժի ենթարկում Կոմիտեի նախագահը։

3. Ծառայության պետի բացակայության ժամանակ Կոմիտեի նախագահի հրամանով վերջինիս փոխարինում է Ծառայության պետի տեղակալը։

4. Ծառայողներին պաշտոնի նշանակում, պաշտոնից ազատում, արձակուրդ, գործուղում տրամադրում, նրա նկատմամբ խրախուսանքի միջոցներ կիրառում, կարգապահական տույժի ենթարկում է Կոմիտեի նախագահը:

Հոդված 9․ Անտառային ծառայության պաշտոն զբաղեցնելու համար անցկացվող մրցույթը
1. Բացառությամբ Ծառայության պետի և վերջինիս տեղակալների պաշտոնների, անտառային ծառայության մյուս պաշտոններն զբաղեցվում են մրցույթի արդյունքներով: 
2. Մրցույթին չեն կարող մասնակցել այն քաղաքացիները, ովքեր չեն բավարարում սույն օրենքի 7-րդ հոդվածի և  10-րդ հոդվածի 3-րդ մասի պահանջները:

3.  Ծառայողների առաջխաղացումը կատարվում է սույն օրենքով սահմանված մրցույթով:

Հոդված 10. Փորձաշրջանի նշանակումը և անցկացումը

1. Անտառային ծառայության պաշտոն առաջին անգամ զբաղեցնող անձի նշանակումն իրականացվում է մինչև 6 ամիս փորձաշրջանով։

2․ Փորձաշրջանի հետ կապված հարաբերությունները կարգավորվում են «Քաղաքացիական ծառայության մասին» օրենքով։
3. Ծառայողը կարող է պաշտոնավարել մինչև 65 տարին լրանալը։ Պաշտոնի նշանակելու իրավասություն ունեցող պաշտոնատար անձը  կարող է երկարաձգել Ծառայողների ծառայության ժամկետը մինչև 1 տարի ժամկետով։
Հոդված 11. Ծառայողի երդումը
1. Անտառային  ծառայությունում առաջին անգամ ծառայության անցնող անձինք Հայաստանի Հանրապետության պետական դրոշի առջև անհատական կարգով, երդման տեքստն ընթերցելու միջոցով, տալիս են հետևյալ բովանդակությամբ երդում՝

«Ես` (անուն, հայրանուն, ազգանուն), ծառայության անցնելով Անտառային  ծառայությունում` երդվում եմ հավատարմորեն ծառայել Հայաստանի Հանրապետությանը, խստագույնս պահպանել Հայաստանի Հանրապետության Սահմանադրությունը և օրենքները, մարդու և քաղաքացու իրավունքներն ու ազատությունները, անվերապահորեն և բարեխղճորեն կատարել ծառայողական պարտականություններս»:
 
 2. Ծառայողն ստորագրում է իր ընթերցած երդման տեքստը, որը պահպանվում է նրա անձնական գործում:
ԳԼՈՒԽ 3

ԱՆՏԱՌԱՅԻՆ ԾԱՌԱՅՈՂԻՆ ՊԱՇՏՈՆԻՑ ԱԶԱՏԵԼԸ, ԾԱՌԱՅՈՒԹՅՈՒՆԸ ԴԱԴԱՐԵՑՆԵԼԸ
Հոդված 12. Ծառայողներին անտառային ծառայությունից և զբաղեցրած պաշտոնից ազատելը

1. Ծառայողին Անտառային ծառայությունից ազատելու հիմքերն են՝ 

1) անձնական դիմումը.

2) Հայաստանի Հանրապետության քաղաքացիության դադարեցումը.

3) սույն օրենքի 10-րդ հոդվածի 3-րդ մասով նախատեսված սահմանային տարիքը լրանալը,  ծառայության երկարաձգված ժամկետը լրանալը.

4) հաստիքների կրճատման, ստորաբաժանման լուծարման կամ վերակազմակերպման դեպքում, եթե Ծառայողին համապատասխան պաշտոնում նշանակելը հնարավոր չէ, և հաստիքների կրճատումը պայմանավորված է հաստիքների ընդհանուր թվի կրճատմամբ.
5) առողջական վիճակի պատճառով` ծառայությանը ոչ պիտանի լինելու կամ տվյալ պաշտոնում հետագա ծառայությունը շարունակելու անհնարինության դեպքում.
6) դատական կարգով անգործունակ կամ սահմանափակ գործունակ ճանաչվելը.

7) մահը.

8) դատարանի` օրինական ուժի մեջ մտած վճռի հիման վրա մահացած կամ անհայտ բացակայող ճանաչվելը.

9) դատարանի` օրինական ուժի մեջ մտած ակտը, որով ապացուցված է, որ նա ծառայության է անցել սույն օրենքի պահանջների խախտմամբ.

10) եթե մեկ տարվա ընթացքում նրա նկատմամբ կիրառվել է առնվազն երկու կարգապահական տույժ, որոնցից մեկը սույն օրենքի 18-րդ հոդվածի 2-րդ մասի 2-րդ  կետի բ) ենթակետով սահմանված տույժերից է.

11) սույն օրենքի 18-րդ հոդվածի 2-րդ մասի 2-րդ  կետի գ) ենթակետով սահմանված տույժը կիրառելու դեպքում.

12) Ծառայողի նկատմամբ դատարանի մեղադրական դատավճիռն օրինական ուժի մեջ մտնելու դեպքում.

13) ժամանակավոր անաշխատունակության հետևանքով ոչ ավելի, քան 120 օրացուցային օր անընդմեջ, կամ վերջին տասներկու ամսվա ընթացքում ոչ ավելի, քան 140 օրացուցային օր ծառայության չներկայանալը` չհաշված հղիության և ծննդաբերության արձակուրդի ժամանակահատվածը.

14) երկու տարի անընդմեջ վերապատրաստման անհատական ծրագրով հաստատված կրեդիտները չստանալը.
15) երկու տարի անընդմեջ կատարողականի տարեկան գնահատման արդյունքները Կառավարության սահմանված տոկոսից (միավորից) ցածր լինելը.
16) սույն օրենքով սահմանված փորձաշրջանը չանցնելը․

17) «Հանրային ծառայության մասին» օրենքով սահմանված անհամատեղելիության պահանջները չպահպանելը․

18) հանրային պաշտոններում ընտրվելը կամ նշանակվելը։
Հոդված 13. Ծառայողի լիազորությունների կասեցումը

1. Ծառայողի լիազորությունները կարող են կասեցվել նաև օրենքով նախատեսված այլ դեպքերում։
Հոդված 14. Ծառայության կադրերի ռեզերվը
1. Ծառայության կադրերի ռեզերվում, իրենց դիմումի համաձայն, գրանցվում են սույն օրենքի 12-րդ հոդվածի 1-ին մասի 4-րդ կետով նախատեսված հիմքերով  ծառայության պաշտոնից ազատված  Ծառայողները։
2.  Ծառայության կադրերի ռեզերվում գրանցված լինելու միանգամյա առավելագույն ժամկետը վեց ամիս է, բայց ոչ ավելի, քան կադրերի ռեզերվում գրանցված  Ծառայողի 65 տարին լրանալը:  Ծառայողն իր դիմումի համաձայն կարող է հանվել կադրերի ռեզերվից վաղաժամկետ:

5. Կադրերի ռեզերվում գրանցված լինելու ժամանակահատվածը համարվում է հանրային ծառայության ստաժ:  Ծառայողն օրենքով սահմանված կարգով երեք ամիս ստանում է վարձատրություն այն համապատասխան մարմնից, որտեղ զբաղեցրել է  ծառայության պաշտոն:

6. Կադրերի ռեզերվում գրանցվելու դեպքում Ծառայողի հետ վերջնահաշվարկ չի կատարվում: Այս դեպքում Ծառայողի հետ վերջնահաշվարկը կատարվում է, եթե Ծառայողի լիազորությունները դադարում են սույն օրենքի 12-րդ հոդվածի 1-ին մասի 17-րդ կետով նախատեսված հիմքով:

7.  Ծառայողը հանվում է կադրերի ռեզերվից հանրային պաշտոն կամ հանրային ծառայության պաշտոն զբաղեցնելու կամ այլ աշխատանքի անցնելու դեպքում:

8. Կադրերի ռեզերվում գրանցված ժամանակ Ծառայողը չունի արձակուրդի իրավունք, և վերջնահաշվարկի մեջ ռեզերվում գրանցված լինելու ժամանակահատվածը չի հաշվարկվում:

9.  Ծառայության կադրերի ռեզերվը վարելու, կադրերի ռեզերվում գրանցելու և կադրերի ռեզերվից հանելու կարգը սահմանվում է «Քաղաքացիական ծառայության մասին» օրենքով:
ԳԼՈՒԽ 4․ ԱՆՏԱՌԱՅԻՆ ԾԱՌԱՅՈՂԻ ԿԱՏԱՐՈՂԱԿԱՆԻ ԳՆԱՀԱՏՈՒՄԸ ԵՎ ՎԵՐԱՊԱՏՐԱՍՏՈՒՄԸ
Հոդված 15. Ծառայողների  կատարողականի գնահատումը 
1. Ծառայողի կատարողականի գնահատման և վերապատրաստման հետ կապված հարաբերությունները կարգավորվում են «Քաղաքացիական ծառայության մասին» օրենքով։
   Հոդված 16. Ծառայողների վերապատրաստումը և հատուկ ուսուցումը
1.  Ծառայողները ենթակա են վերապատրաստման «Քաղաքացիական ծառայության մասին» օրենքով սահմանված կարգով։
    2. Հատուկ ուսուցումն իրականացնում է ոստիկանությունը՝ պայմանագրային հիմունքներով:
Հոդված 17. Ծառայողի էթիկայի հանձնաժողովները
    1․ Ծառայողների էթիկայի հանձնաժողովի ձևավորման, գործունեության, Ծառայողի վարքագծի կանոնները խախտելու և (կամ) Ծառայողի նկատմամբ կիրառվող այլ սահմանափակումները չպահպանելու և (կամ) շահերի բախման կանոնները, նվերներ ընդունելու արգելքը խախտելու, անհամատեղելիության պահանջները չպահպանելու հետ կապված հարաբերությունները կարգավորվում են «Քաղաքացիական ծառայության մասին» օրենքով:
ԳԼՈՒԽ 4․ ԱՆՏԱՌԱՅԻՆ ԾԱՌԱՅՈՂՆԵՐԻՆ ԽՐԱԽՈՒՍԵԼԸ, ԿԱՐԳԱՊԱՀԱԿԱՆ ՏՈՒՅԺԻ ԵՆԹԱՐԿԵԼԸ

Հոդված 18.  Ծառայողների նկատմամբ կիրառվող կարգապահական տույժերը, դրանք կիրառելու և հանելու կարգը
1. Ծառայողին կարգապահական պատասխանատվության ենթարկելու հիմքերն են՝

1) ծառայողական պարտականություններն չկատարելը կամ ոչ պատշաճ կատարելը.

2) ծառայողական լիազորությունները վերազանցելը.

3) վարքագծի կանոնների խախտումը.
4) աշխատանքային կարգապահական ներքին կանոնները խախտումը.

5) Ծառայողի նկատմամբ կիրառվող այլ սահմանափակումները չպահպանելը.  

6) շահերի բախման կանոնները խախտելը․
7) նվերներ ընդունելու արգելքը խախտելը 
2. Ծառայողի նկատմամբ կիրառվում են հետևյալ կարգապահական տույժերը.

1) թեթև կարգապահական տույժերն են՝

ա. նախազգուշացում,

 բ. նկատողություն.

 2) խիստ կարգապահական տույժերն են՝
 ա. խիստ նկատողություն,

 բ. հիմնական աշխատավարձի իջեցում մինչև 20 տոկոսով, բայց ոչ ավելի, քան բազային աշխատավարձի չափը,

 գ. ծառայության դադարեցում:

3. Կարգապահական տույժ կիրառվում է ծառայողական քննություն անցկացնելուց հետո:

      4․ Ծառայողական քննություն նշանակելու և անցկացնելու կարգի հետ կապված հարաբերությունները կարգավորվում են «Քաղաքացիական ծառայության մասին» օրենքով:
Հոդված 19. Ծառայողների նկատմամբ կիրառվող խրախուսանքի տեսակները

1. Երկարամյա ծառայության, բարեխիղճ աշխատանքի, ծառայողական պարտականությունները կամ հանձնարարականները գերազանց կատարելու համար Ծառայողի նկատմամբ կարող է կիրառվել խրախուսանքի հետևյալ տեսակները.

1) շնորհակալության հայտարարում.

2)  դրամական պարգևատրում.

3) հուշանվերով պարգևատրում.

4) լրացուցիչ վճարովի արձակուրդի տրամադրում.

 5) կարգապահական տույժի հանում:
2. Ծառայողի նկատմամբ միաժամանակ կարող է կիրառվել խրախուսանքի մի քանի տեսակ:

ԳԼՈՒԽ 4․ ԱՆՏԱՌԱՅԻՆ ԾԱՌԱՅՈՂԻ ԻՐԱՎՈՒՆՔՆԵՐՆ ՈՒ ՊԱՐՏԱԿԱՆՈՒԹՅՈՒՆՆԵՐԸ

Հոդված 20. Ծառայողի իրավունքներն ու պարտականությունները
1.  Ծառայողը անտառային ծառայության գործառույթներն իրականացնելու նպատակով «Հանրային ծառայության մասին» օրենքի 18-րդ հոդվածով նախատեսված հիմնական իրավունքներից բացի իրավունք ունի՝

1) անտառներում, անտառային հողերում անտառանյութ իրացնող և փոխադրող ֆիզիկական և իրավաբանական անձանցից պահանջել վերջինիս գործունեության օրինակությունը հավաստող փաստաթղթեր, 
   2) կազմելու անտառային օրենսդրության խախտումների վերաբերյալ արձանագրությունններ տասնօրյա ժամկետում ներկայացնել շրջակա միջավայրի օրենսդրության կատարման նկատմամբ վերահսկողություն իրականացնող տեսչական մարմնին,
3) անտառային օրենսդրության խախտումների հայտնաբերման նպատակով անտառներում, անտառային հողերում կանգնեցնել տրանսպորտային միջոցները, անհրաժեշտության դեպքում զննության ենթարկել, չենթարկվելու դեպքում անհապաղ տեղյակ պահել ոստիկանությանը։
4) վերցնել ապօրինի ձեռք բերված փայտանյութը, ոչ բնափայտային, երկրորդական անտառանյութը, որսված կենդանիները, որսի արգասիքը, լուսանկարել, գրանցել տեղորոշման կոորդինատները, վերցնել անտառային օրենսդրությունը խախտող անձանց իրավախախտման գործիք կամ անմիջական օբյեկտ համարվող իրերն ու փաստաթղթերը.

5) սույն օրենքով սահմանված կարգով և պայմաններում կիրառելու ֆիզիկական ուժ (հարկադրանք), հատուկ միջոցներ և զենք, ինչպես նաև անձնական պաշտպանության միջոցներ.
6) անհրաժեշտության դեպքում իրավախախտողին, ինչպես նաև նրա կողմից ցուցաբերվող դիմադրությունը կամ ոտնձգությունը կամ փախուստը կանխելու նպատակով բռնել անտառային օրենսդրությունը խախտած անձին` անհապաղ ապահովելով նրա հանձնումը ոստիկանություն.

7) հրդեհների և արտակարգ այլ պատահարների դեպքում օգտագործել կապի, տրանսպորտի և այլ նյութական միջոցներ.
8) իր իրավասության սահմաններում ֆիզիկական և իրավաբանական անձանց տալ պարտադիր ցուցումներ անտառային օրենսդրության խախտումների և դրանց հետևանքների վերացման վերաբերյալ․

9) իրականացնել օրենքով նախատեսված այլ իրավունքներ:
2. Ծառայողը անտառային ծառայության գործառույթներն իրականացնելու նպատակով «Հանրային ծառայության մասին» օրենքի 19-րդ հոդվածով նախատեսված հիմնական պարտականություններից բացի պարտավոր է՝
1) իր իրավասության սահմաններում կանխել անտառային օրենսդրության խախտումները.
2) մասնակցել անտառների և անտառային հողերի պահպանությանն ուղղված միջոցառումների իրականացմանը.
3) պահպանել վարքագծի կանոնները, սահմանված կարգով կրել համազգեստ.

4) իր պարտականությունների կատարման համար անհրաժեշտ լրիվ և հավաստի տեղեկատվություն ստանալը.

5) կատարել վերադաս մարմինների և պաշտոնատար անձանց տրված իրավաչափ հանձնարարականները, կարգադրությունները, ցուցումները և ընդունած որոշումները․

6) իրականացնել պաշտոնի անձնագրով իր վրա դրված  պարտականությունները․
7) անտառային օրենսդրության խախտումներ հայտնաբերելու դեպքում կազմել անտառային օրենսդրության խախտումների վերաբերյալ արձանագրություններ և դրանք ներկայացնել իրավասու մարմիններին, վերջիններիս պահանջով կամ հրավերով մասնակցել վարչական իրավախախտումների վերաբերյալ գործերի քննությանը, իրականացնել դրանց հետ կապված անհրաժեշտ այլ գործողություններ․ 
8) իրականացնել անհետաձգելի միջոցառումներ հրդեհների և արտակարգ այլ պատահարների դեպքում, սահմանափակել անձանց և տրանսպորտային միջոցների մուտքը անտառների առանձին հատվածներ․
9) խախտումներ հայտնաբերելու դեպքում իր իրավասության սահմաններում պահանջել դադարեցնել անտառային օրենսդրության խախտման գործողությունը․

10) իրականացնել օրենքով նախատեսված այլ պարտականություններ։
     
 3. Ծառայողին չեն կարող տրվել այնպիսի բանավոր կամ գրավոր հանձնարարականներ (հրամաններ, կարգադրություններ, ցուցումներ), որոնք հակասում են Սահմանադրությանը կամ օրենքներին կամ դուրս են դրանք տվողի կամ կատարողի լիազորություններից: Ծառայողը սույն մասով սահմանված հանձնարարականներ (հրամաններ, կարգադրություններ, ցուցումներ) ստանալիս պարտավոր է ղեկավարվել «Հանրային ծառայության մասին» օրենքով։
Գ Լ ՈՒ Խ  9
ԱՆՏԱՌԱՅԻՆ  ԾԱՌԱՅՈՂԻ ՊԱՇՏՈՆԵԱԿԱՆ ԵՐԱՇԽԻՔՆԵՐԸ  ԵՎ ՍԱՀՄԱՆԱՓԱԿՈՒՄՆԵՐԸ
Հոդված 21. Ծառայողի սոցիալական և այլ երաշխիքները

1. Ծառայողի վարձատրության, պարգևատրումների և դրամական օգնության հետ կապված հարաբերությունները կարգավորվում են «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքով։ Ծառայողի կենսաթոշակային ապահովությունը իրականացվում է օրենսդրությամբ սահմանված կարգով:

2. Ծառայողը ենթակա է պարտադիր պետական ապահովագրության իրենց պարտականությունները կատարելիս հաշմանդամություն ձեռք բերելու կամ  զոհվելու (մահանալու) դեպքերից՝ «Փրկարար ծառայության մասին» օրենքով սահմանված կարգով:
 3. Ծառայողի համար նախատեսվում են նաև «Հանրային ծառայության մասին» օրենքով սահմանված սոցիալական երաշխիքները։
Հոդված 22. Ծառայողի նկատմամբ կիրառվող սահմանափակումները և անհամատեղելիության պահանջները
 1. Ծառայողին արգելվում է՝

 1) կատարելու այլ վճարովի աշխատանք, բացի գիտական, մանկավարժական և ստեղծագործական աշխատանքից.

 2) անձամբ զբաղվելու ձեռնարկատիրական գործունեությամբ.

 3) լինելու որևէ կուսակցության անդամ կամ այլ կերպ զբաղվելու քաղաքական գործունեությամբ:

 2. Ծառայողի նկատմամբ կիրառվում են նաև «Հանրային ծառայության մասին» օրենքով սահմանված սահմանափակումները: 

Հոդված 23. Ծառայողի համազգեստը, վկայականը և անձնական պաշտպանության միջոցները
1.Հայաստանի Հանրապետության պետական բյուջեի միջոցների հաշվին Ծառայողին տրվում է համազգեստ: 
2. Ծառայողին տրվում է սահմանված ձևի վկայական:

3. Ծառայողն ունի ծառայողական զենք, հատուկ միջոցներ և անձնական պաշտպանության միջոցներ պահելու և կրելու իրավունք: Ծառայողին ծառայողական զենք և անձնական պաշտպանության հատուկ միջոցներ տրամադրելու կարգը սահմանում է Կառավարությունը:

4. Ծառայողական  զենքը պահելու և կրելու կարգը սահմանում է Կառավարությունը։
5․ Ծառայողի հատուկ միջոցները և անձնական պաշտպանության միջոցները պահելու և կրելու կարգը սահմանում է Կառավարությունը: 
6. Ծառայողի անձնական պաշտպանության և հատուկ միջոցների ցանկը, ինչպես նաև դրանք սպառազինության մեջ ընդգրկելու, սպառազինությունից հանելու և ոչնչացնելու կարգը հաստատում է Կառավարությունը:

ԱՆՏԱՌԱՅԻՆ ԾԱՌԱՅՈՂԻ ԾԱՌԱՅՈՒԹՅԱՆ ԵՎ ՀԱՆԳՍՏԻ ԺԱՄԱՆԱԿԸ
Հոդված 24. Ծառայողի աշխատաժամանակի տևողությունը
1. Ծառայողի համար սահմանվում է հնգօրյա աշխատանքային շաբաթ կամ հերթափոխային ծառայություն:

2. Ծառայողը կարող է ներգրավվել արտաժամյա ծառայության՝ անտառային ծառայությունում արտակարգ իրավիճակների, ինչպես նաև ծառայությունում այլ անհետաձգելի կամ հրատապ խնդիրներ առաջանալու դեպքերում:
3. Ծառայողի հերթափոխային ծառայության ժամանակի տևողությունը չպետք է գերազանցի յուրաքանչյուր ամսվա համար 150 ժամը: Հերթապահության ժամանակ է համարվում այն ժամանակը, որի ընթացքում Ծառայողն իր հանգստի ժամանակ պետք է լինի հասանելի հերթապահ ծառայության համար` որոշակի վայրում անհետաձգելի գործողություններ կատարելու համար: 
4. Ծառայողի հանգստի ժամանակը, արձակուրդների տեսակները, գործուղումը, դրանց տրամադրման կարգը և առանձնահատկությունները կարգավորվում են ՀՀ աշխատանքային օրենսդրությամբ։ 
ԳԼՈՒԽ

 ԱՆՏԱՌԱՅԻՆ ԾԱՌԱՅՈՂԻ ԿՈՂՄԻՑ ՖԻԶԻԿԱԿԱՆ ՈՒԺ, ՀԱՏՈՒԿ ՄԻՋՈՑՆԵՐ ԵՎ ԶԵՆՔ ԳՈՐԾԱԴՐԵԼԸ
Հոդված 25. Ֆիզիկական ուժի, հատուկ միջոցների ու զենքի գործադրման հիմքերը, պայմանները և սահմանները
1. Ծառայողը որպես բացառիկ միջոց գործադրում է ֆիզիկական ուժ (հարկադրանք), հատուկ միջոցներ և զենք` սույն օրենքով նախատեսված դեպքերում և կարգով, այնքանով, որքանով դա անհրաժեշտ է իր պարտականությունները կատարելու համար և եթե այլ միջոցներով այդ պարտականությունների կատարումը հնարավոր չէ ապահովել․
2. Ֆիզիկական ուժի, հատուկ միջոցների և զենքի գործադրման ընտրությունը կատարելիս Ծառայողն առաջնորդվում է` ելնելով ստեղծված իրավիճակից, իրավախախտման բնույթից ու իրավախախտողի անձից:

3. Ծառայողները պարտավոր են անցնել հատուկ ուսուցում, ինչպես նաև պարբերաբար անցնել ֆիզիկական ուժի, հատուկ միջոցների և զենքի գործադրման անհրաժեշտություն առաջացնող իրադրություններում գործելու՝ իրենց պիտանիությունը որոշող  ստուգումներ: 
4. Անհրաժեշտ պաշտպանության կամ ծայրահեղ անհրաժեշտության պայմաններում հատուկ միջոցների կամ զենքի բացակայության դեպքում ծառայողն իրավունք ունի օգտագործելու ձեռքի տակ եղած բոլոր հնարավոր միջոցները:

5. Ֆիզիկական ուժ, հատուկ միջոցներ և զենք գործադրելիս Ծառայողը պարտավոր է`

1) նախազգուշացնել դրանք գործադրելու մտադրության մասին` անձին բավարար ժամանակ տրամադրելով իր պահանջների կատարման համար, բացառությամբ այն դեպքերի, երբ հապաղումն անմիջական վտանգ է ստեղծում անձանց կյանքի կամ առողջության համար, կամ երբ ստեղծված իրադրությունում նման նախազգուշացումն անհնար է.

2) մարմնական վնասվածքներ ստացած անձանց ցույց տալ առաջին օգնություն՝ բժշկական կազմակերպություններին անհապաղ հայտնելով մարմնական վնասվածքների ու մահվան բոլոր դեպքերի մասին.
3) ֆիզիկական ուժի, հատուկ միջոցների և զենքի գործադրման դեպքում անմիջապես զեկուցել վերադասության կարգով, իսկ այդ գործադրման հետևանքով տուժածների առկայության դեպքում՝ անհապաղ հայտնել ոստիկանությանը:
8. Արգելվում է զենք կամ հատուկ միջոցներ գործադրել հղիության ակնհայտ նշաններ ունեցող կանանց, ակնհայտ հաշմանդամություն ունեցողների և անչափահասների նկատմամբ, բացառությամբ նրանց կողմից զինված դիմադրություն ցույց տալու և Ծառայողի կյանքին կամ առողջությանը սպառնացող գործողություններ կատարելու դեպքերի, ինչպես նաև  մարդկանց զգալի կուտակումների ժամանակ, երբ զենքի գործադրումից կարող են տուժել այլ անձինք:

 9. Անձնական պաշտպանության ապահովման համար Ծառայողն իրավունք ունի օգտագործել սաղավարտ, հակագազ և անձնական պաշտպանության այլ միջոցներ:
10. Լիազորությունների վերազանցմամբ ֆիզիկական ուժի, հատուկ միջոցի կամ զենքի գործադրումն առաջացնում է օրենսդրությամբ սահմանված պատասխանատվություն:

Հոդված 26. Ֆիզիկական ուժի, հատուկ միջոցների գործադրման դեպքերն ու կարգը
1. Իրավախախտումները կանխելու կամ խափանելու, իրավախախտներին բռնելու և ոստիկանություն ներկայացնելու,  Ծառայողի օրինական պահանջներին չենթարկվելու կամ դրանց կատարմանը խոչընդոտելու, անհնազանդություն ցուցաբերելու կամ դիմադրություն ցույց տալու դեպքերում, ինչպես նաև ինքնապաշտպանության նպատակով Ծառայողն իրավունք ունի իրավախախտների նկատմամբ գործադրել ֆիզիկական ուժ (հարկադրանք), ինչպես նաև օգտագործել ձեռքի տակ գտնվող անհրաժեշտ առարկաներ, եթե ֆիզիկական ուժի գործադրումը չի ապահովում իր վրա դրված պարտականությունների կատարումը:

2. Ծառայողն իրավունք ունի իր տրամադրության տակ գտնվող հատուկ միջոցներ գործադրելու`  
1) Ծառայողի կամ այլ անձանց վրա անտառներում և անտառային հողերում կատարվող հարձակումը խափանելիս.   
2) Անտառային ծառայության կողմից հuկվող անտառի և անտառային հողերի, շինությունների, կառույցների և տրանսպորտային միջոցների վրա հարձակումը խափանելիս.

3) Ծառայողի նկատմամբ ցուցաբերվող անհնազանդությունը հաղթահարելիս կամ դիմադրությունը խափանելիս, կամ նրանց օրինական պահանջներին չենթարկվելու դեպքում.
4) իրավախախտման պահին բռնված և փախուստի փորձ կատարող անձանց բռնելիս. 
5) երբ բավարար հիմքեր կան ենթադրելու, որ անտառներում և անտառային հողերում անձը կամ անձինք պատրաստվում են զինված հարձակում կամ դիմադրություն ցույց տալ.

6) իրավախախտում կատարելու կամ կատարելու փորձ անելու համար բռնված կամ իր անձը ներկայացնելուց հրաժարվող կամ ակնհայտ կեղծ տվյալներ ներկայացնող անձանց արգելանքի վերցնելիս և ոստիկանություն հանձնելիս, երբ վերջիններիս վարքագիծը հիմք է տալիս ենթադրելու, որ նրանք կարող են դիմել փախուստի, վնաս պատճառել իրենց կամ շրջապատին, անհնազանդություն ցուցաբերել կամ դիմադրություն ցույց տալ Ծառայողին.

7) անտառներում և անտառային հողերում տրանսպորտային միջոցը կանգնեցնելիս, երբ վարորդն ակնհայտորեն չի ենթարկվում Ծառայողի` տրանսպորտային միջոցը կանգնեցնելու պահանջին:
3. Ծառայողները, որպես հատուկ միջոցներ, կարող են գործադրել`

1) ռետինե մահակներ` սույն հոդվածի 2-րդ մասի 1-3-րդ կետերով նախատեսված դեպքերում,

2) մեխանիկական փոշեցրիչներ, աերոզոլային սարքեր` սույն հոդվածի 2-րդ մասի 1-5-րդ կետերով նախատեսված դեպքերում,

3) ձեռնաշղթաներ` սույն հոդվածի 2-րդ մասի 3-4-րդ և 6-րդ կետերով նախատեսված դեպքերում,

4) արգելանքներ քանդելու միջոցներ` սույն հոդվածի 2-րդ մասի 3-րդ, 5-7-րդ  կետերով նախատեսված դեպքերում,

5) մարդկանց և տրանսպորտային միջոցների հարկադիր կանգնեցման (արգելափակման) միջոցներ` սույն հոդվածի 2-րդ մասի 7-րդ կետով նախատեսված դեպքերում,
6) էլեկտրահարող սարքեր` սույն հոդվածի 2-րդ մասի 1-5-րդ կետերով նախատեսված դեպքերում,

7) ծառայողական շներ` սույն հոդվածի 2-րդ մասի 1-6-րդ կետերով նախատեսված դեպքերում:

4. Արգելվում է Անտառային ծառայության սպառազինության մեջ հատուկ միջոցների այնպիսի տեսակներ ընդգրկելը, որոնք, ըստ իրենց մարտավարատեխնիկական բնութագրերի, կարող են մարդու առողջությանը պատճառել ծանր վնաս կամ մարդու օրգանիզմում առաջացնել անդառնալի փոփոխություններ կամ մահ պատճառել կամ չհիմնավորված ռիսկի աղբյուր են:
  Հոդված 27. Զենքի գործադրման դեպքերն ու կարգը
1. Ծառայողի կողմից զենք կարող է գործադրվել հետևյալ դեպքերում.

1) անտառային ծառայության կողմից վերահuկվող անտառի, անտառային հողերի, շենքերի, շինությունների ծառայողների վրա զինված հարձակումը հետ մղելիս, ինչպես նաև զենքին տիրելու փորձերը խափանելիս․
2) անտառային ծառայության կողմից վերահuկվող անտառի և անտառային հողերի, շենքերի, շինությունների տարածքում գտնվող  անձանց կյանքին և առողջությանը սպառնացող զինված հարձակումը հետ մղելիս, ոտնձգություն կատարող անձին վնասազերծելիս.
3) անտառային տնտեսության դեմ հանցագործություն կատարելու պահին բռնված և փախուստի փորձ կատարող, զինված դիմադրություն ցույց տվող անձանց արգելանքի վերցնելիս:

2. Ծառայողն իրավունք ունի զենք օգտագործել`

1) տրանսպորտային միջոցը վնասելով կանգնեցնելիս, եթե վարորդը իրական վտանգ է ստեղծում անձանց կյանքի ու առողջության համար և չի ենթարկվում Ծառայողի` տրանսպորտային միջոցը կանգնեցնելու ազդանշաններին.

2) իր կամ այլ մարդկանց կյանքին և առողջությանն անմիջականորեն սպառնացող կենդանիներին վնասազերծելիս.

3) զենք օգտագործելու կամ գործադրելու մտադրության մասին նախազգուշական կրակոց արձակելիս, տագնապ հայտարարելիս կամ օգնություն կանչելիս:

3. Ծառայողն իրավունք ունի մարտական վիճակի բերելու զենքը, եթե գտնում է, որ ստեղծված իրավիճակում կարող են ծագել զենք գործադրելու` սույն հոդվածով նախատեսված հիմքերը: Մինչև զենքի գործադրումն այն պետք է օգտագործվի նախազգուշական կրակոցի համար:

4. Ծառայողներին զենք հատկացնելը ու հաշվառելն իրականացվում են «Զենքի մասին» օրենքով սահմանված կարգով:
6. Ծառայողների կողմից օգտագործվող ծառայողական զենքի տեսակը, ձևը, մոդելը և քանակը հաստատում է Կառավարությունը:
   Հոդված 28. Եզրափակիչ և անցումային դրույթներ
1. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը։
2. Սույն օրենքն ուժի մեջ մտնելուց հետո՝ Կոմիտեի կանոնադրությունը և կառուցվածքը և անտառային ծառայության կանոնադրությունը ենթակա է հաստատման մեկամսյա ժամկետում, իսկ Ծառայողների պաշտոնների անվանացանկը, հաստիքացուցակը և պաշտոնների անձնագրերը ենթակա են հաստատման՝ երկամսյա ժամկետում: Սույն օրենքով սահմանված այլ իրավական ակտերը ընդունվում են սույն օրենքն ուժի մեջ մտնելուց հետո՝ վեցամսյա ժամկետում:
3. Ծառայության պետը նշանակվում է Կոմիտեի կանոնադրությունը և կառուցվածքը հաստատելուց հետո  2-օրյա ժամկետում:
4. Ծառայողների առաջին վերապատրաստումն անցկացվում է սույն օրենքն ուժի մեջ մտնելուց 1 տարի հետո։
5. Ծառայողների հատուկ ուսուցումը անցկացվում է սույն օրենքով սահմանված համապատասխան պաշտոններում նշանակում կատարելուց հետո՝ մեկամսյա ժամկետում:  

